
REPUBLIKA E SHQIPËRISË 

KOMISIONI QENDROR I ZGJEDHJEVE 
 

 

 

 

 

 

 

VENDIM  

PËR SHQYRTIMIN E KËRKESËS ANKIMORE NR. 43, DATË 01.04.2023 TË DEPOZITUAR NGA              

Z. EDUARD NALLBANI 

 

Komisioni i Ankimimeve dhe Sanksioneve në mbledhjen e datës 04.04.2023, me pjesëmarrjen e:  

Elvis ÇEFA  -  Relator  

Elvin LAKO   - Anëtar 

Ilirjan RUSMALI - Anëtar  

Koli BELE  - Anëtar 

Ledio BRAHO  -  Anëtar 
 

 

Shqyrtoi çështjen me:  

 

 

 

KËRKUES:  Z. Eduard Nallbani  

  

 

OBJEKT:  Kundërshtim i vendimit nr. 220, datë 30.03.2023, të Komisionerit 

Shtetëror të Zgjedhjeve “Për shqyrtimin e kërkesës për regjistrimin 

e z. Eduard Muhamet Nallbani si kandidat i propozuar nga 

zgjedhësit në zonën zgjedhore Bashkia Tiranë, për zgjedhjet për 

organet e qeverisjes vendore të datës 14 maj 2023”. 

 

Data: 04.04.2023         Nr: 44  Ora:  12:00  

Komisioni i Ankimimeve dhe Sanksioneve 

BAZË LIGJORE:  Nenet 21, pika 1, germa “b”, 133-136 të ligjit nr. 10019, datë 

29.12.2008 “Kodi Zgjedhor i Republikës së Shqipërisë”, të 

ndryshuar  

 

Rrethanat e çështjes: 

1. Presidenti i Republikës së Shqipërisë, me Dekretin nr. 13864, datë 24.10.2022, ka caktuar 

datën 14 maj 2023, si datën e zhvillimit të zgjedhjeve për organet e qeverisjes vendore. 

2. Në zbatim të parashikimeve të nenit 70 të Kodit Zgjedhor, si dhe të Udhëzimit nr. 01, datë 

18.01.2023 për “Përcaktimin e rregullave për depozitimin dhe verifikimin e 

dokumentacionit të kandidimit, afatet për publikimin e listave të kandidatëve dhe 

miratimin e modeleve të kandidimit për zgjedhjet për organet e qeverisjes vendore” të 

Komisionerit Shtetëror të Zgjedhjeve, me vendimin nr. 145, datë 8.3.2023, Komisioneri 

Shtetëror i Zgjedhjeve ka regjistruar Komitetin Nismëtar i cili do të organizojë punën për 

paraqitjen e z. Eduard Muhamet Nallbani, si kandidat i propozuar nga zgjedhësit në zonën 

zgjedhore Bashkia Tiranë, në zgjedhjet për organet e qeverisjes vendore të datës 14 maj 

2023. 

3. Me shkresën nr. 1903 prot., datë 24.3.2023, komiteti nismëtar ka paraqitur në KQZ 

nënshkrimet mbështetëse të 109 (njëqind e nëntë) zgjedhësve. 

4. Në përfundim të shqyrtimit administrativ të kryer nga Komisioneri, ka rezultuar se 

dokumentacioni i paraqitur nga komiteti nismëtar nuk është në përputhje me kriteret e 

përcaktuara në nenin 70 të ligjit nr. 10019, datë 29.12.2008 “Kodi Zgjedhor i Republikës 

së Shqipërisë”, të ndryshuar dhe për këtë arsye ka vendosur mosregjistrimin e z. Eduard 

Muhamet Nallbani si kandidat i propozuar nga zgjedhësit në zonën zgjedhore Bashkia 

Tiranë, për zgjedhjet për organet e qeverisjes vendore të datës 14 maj 2023. 

5. Kundër këtij vendimi ka paraqitur kërkesë ankimore z. Eduard Nallbani, ku pretendon se 

dokumentacioni i tij është i plotë dhe kërkesa e tij duhet të pranohet, pasi do të kandidojë 

për anëtar këshilli bashkiak dhe jo për kryetar bashkie, rast të cilit i referohet paragrafi i 

fundit i pikës 3 të nenit 70 të Kodit Zgjedhor. 

6. Kërkesa ankimore iu paraqit KAS-it, i cili vendosi pranimin për shqyrtim të saj me relator 

z. Elvis Çefa . KAS-i caktoi seancën e shqyrtimit në datën 04.04.2023, ora 12:00. 

7. KAS-i mori në shqyrtim dhe administroi: 

- Kërkesën ankimore nr. 43, datë 01.04.2023; 

- Vendimin nr. 220, datë 30.03.2023, të Komisionerit Shtetëror të Zgjedhjeve “Për 

shqyrtimin e kërkesës për regjistrimin e z. Eduard Muhamet Nallbani si kandidat i 

propozuar nga zgjedhësit në zonën zgjedhore Bashkia Tiranë, për zgjedhjet për 

organet e qeverisjes vendore të datës 14 maj 2023”. 

 

Në përfundim të shqyrtimit administrativ dhe të vlerësimit të provave dhe pretendimeve 

të palëve, 

 

KAS-i konstatoi: 

1. Kodi Zgjedhor parashikon mundësinë e individëve që zgjedhin të garojnë si kandidatë të 

pavarur për kryetar bashkie ose kandidat për këshillin vendor në zgjedhjet e përgjithshme 

vendore, të cilët duhet të kalojnë fillimisht procedurën e regjistrimit të një komiteti 

nismëtar me jo më pak se 9 zgjedhës nga zona zgjedhore përkatëse dhe ky komitet më 

pas duhet të mbledhë firma mbështetëse për kandidatin. 

2. Në rastin konkret, rezultoi i provuar fakti se Komiteti Nismëtar që është angazhuar për 

mbledhjen e firmave mbështetëse për z. Eduard Nallbani, është regjistruar nga 

Komisioneri Shtetëror i Zgjedhjeve me vendimin nr. 145, datë 08.03.2023. Gjithashtu, siç 

provohet nga dokumentacioni i administuar nga Komisioneri Shtetëror i Zgjedhjeve, 

rezultoi se me shkresën nr. 1903 prot., datë 24.3.2023, ky komitet nismëtar ka paraqitur 

në KQZ nënshkrimet e 109 (njëqind e nëntë) zgjedhësve në mbështetje të kandidimit të 

z. Nallbani. 

3. Neni 70, pika 3 e Kodit Zgjedhor përcakton se “Komiteti mund të regjistrojë një kandidat 

për kryetar të bashkisë vetëm nëse ka marrë mbështetje për kandidatin nga një numër 

zgjedhësish që i korrespondon 1 për qind të listës së zgjedhësve të zonës zgjedhore, por, 

në çdo rast, jo më pak se 50 zgjedhës, sipas procedurave të përcaktuara në këtë Kod”. 

4. Referuar ekstraktit më të fundit të listës së zgjedhësve, rezulton se zona zgjedhore 

Bashkia Tiranë ka 699 748 (gjashtëqind e nëntëdhjetë e nëntë mijë e shtatëqind e dyzet 

e tetë) zgjedhës. Rrjedhimisht, numri i zgjedhësve që do të duhej të nënshkruanin në 

mbështetje të kandidimit të ankuesit në kuptim të pikës 3 të nenit 70 të Kodit Zgjedhor, 

që i korrespondon kufirit minimal prej 1% të listës së zonës zgjedhore Bashkia Tiranë, 

duhet të ishte 7 000 (shtatë mijë) zgjedhës. 

5. KAS vlerëson si të pambështetur në ligj pretendimin e ankimuesit se: referuar pikës 3 të 

nenit 70 të Kodit Zgjedhor, në rastin e kandidimit të një individi të mbështetur nga 

zgjedhësit për anëtar të këshillit vendor (bashkiak), nuk aplikohet rregulli i mbështetjes 

së kandidaturës nga një numër zgjedhësish që i korrespondon 1 për qind të listës së 

zgjedhësve të zonës zgjedhore, pasi ky rregull vlen vetëm për kandidatët për kryetar të 

bashkisë. 

6. Nga leximi dhe interpretimi në tërësi i dispozitës konkrete, pra nenit 70 të Kodit Zgjedhor, 

rezulton qartësisht se ky detyrim ekziston edhe në rastin e kandidatit të propozuar nga 

një grup zgjedhësish për anëtar të këshillit vendor (bashkiak). Konkretisht në pikën 4 të 

këtij neni, renditen qartësisht rastet në të cilët kandidatët e propozuar nga zgjedhësit, 

përfshirë ata për këshillat vendorë, përjashtohen nga detyrimi i mbështetjes nga 1 për 

qind të listës së zgjedhësve të zonës zgjedhore (parashikuar në pikën 3). Këto raste janë: 

- nëse janë kryetarë bashkie; 

- nëse janë anëtarë të këshillit të njësisë së qeverisjes vendore përkatëse; 

- nëse janë deputetë. 

Në këtë rast kandidati duhet të paraqesë një vërtetim me shkrim, të nënshkruar nga 

institucioni i Kuvendit apo njësia e qeverisjes vendore, ku vërtetohet zotërimi i mandatit 

të paktën 6 muajt e fundit. 

 

7. Përsa kohë ankimuesi nuk rezulton të përfshihet në asnjërën nga kategoritë e cituara më 

sipër, ai kishte detyrimin që komiteti nismëtar për mbështetjen e kandidimit të z. 

Nallbani, të paraqiste në KQZ nënshkrimet mbështetëse të të paktën 7000 (shtatëmijë) 

zgjedhësve të zonës zgjedhore Bashkia Tiranë. 

 

Përsa më sipër, KAS konstaton se dokumentacioni i paraqitur nga Komiteti Nismëtar për 

regjistrimin e z. Eduard Nallbani si kandidati pavarur për anëtar të këshillit bashkiak Tiranë 

nuk përmbush kriterin ligjor të vendosur nga neni 70 i Kodit Zgjedhor. Në këto kushte, 

vendimi nr. 220, datë 30.03.2023 i Komisionerit Shtetëror të Zgjedhjeve “Për shqyrtimin 

e kërkesës për regjistrimin e z. Eduard Muhamet Nallbani si kandidat i propozuar nga 

zgjedhësit në zonën zgjedhore bashkia Tiranë, për zgjedhjet për organet e qeverisjes 

vendore të datës 14 maj 2023” është i drejtë. 

 

PËR KËTO ARSYE: 

Mbështetur në shkronjën “b”, të pikës 1, të nenit 143 të ligjit nr. 10019, datë 29.12.2008 

“Kodi Zgjedhor i Republikës së Shqipërisë”, i ndryshuar, Komisioni i Ankimimeve dhe 

Sanksioneve, 

 

V E N D O S I: 

1. Rrëzimin e kërkesës ankimore nr. 43, datë 01.04.2023 të paraqitur nga z. Eduard Nallbani. 

2. Lënien në fuqi të vendimit nr. 220, datë 30.03.2023 të Komisionerit Shtetëror të 

Zgjedhjeve “Për shqyrtimin e kërkesës për regjistrimin e z. Eduard Muhamet Nallbani si 

kandidat i propozuar nga zgjedhësit në zonën zgjedhore bashkia Tiranë, për zgjedhjet për 

organet e qeverisjes vendore të datës 14 maj 2023”. 

3. Ky vendim hyn në fuqi menjëherë dhe publikohet në faqen zyrtare të Komisionit Qendror 

të Zgjedhjeve.  

4. Kundër këtij vendimi mund të bëhet ankim në Kolegjin Zgjedhor Gjyqësor pranë Gjykatës 

Administrative të Apelit Tiranë, brenda 5 ditëve nga shpallja e tij. 

 

Elvis    ÇEFA    -   Relator   

Elvin   LAKO    -  Anëtar 

Koli     BELE    -  Anëtar  

Ilirjan RUSMALI   -  Anëtar 

Ledio  BRAHO   -   Anëtar 


